D’Saach vun den Uertschaftsschëlter

Haut, no ronn 40 Joer, gëtt Villes um Gebitt vun eiser Sprooch gekuckt, wéi wann dat nach ëmmer sou gewiescht wier. ‘Und das ist gut so’, giff de Kicki vu Berlin soen. Mä wat ass dann do esou ‘Villes’ ? Dat ass esou sëllechen, datt mir et alt emol stéckerchesweis op d’Schreif huelen : Haut eppes iwwer d’Uertschaftsnimm.

Ëm 1970 ass et am ganze Land net een Numm vun engem Duerf oder enger méi grousser Lokalitéit op egal watfir engem Schëld ginn. Dir huet richteg gelies, net een eenzegen ! Déi Escher Schoulkanner sinn z.B. ëmmer déck begeeschtert op ‘Insenborn’ an d’Vakanzenhaus vun der Gemeng gaang. Déi lung an der Géigend vu ‘Bonnal’, an si sinn och fir dohinner duerch ‘Heiderscheid’ gefuer. Kee Mënsch huet dru geduecht, datt een do och eppes kënnt veränneren. Dat war ‘nun emol sou’. 

Deer koppeger Situatioune guff et duerch d’ganzt Land…an dofir hu ‘mir’ äis och an deem Sënn fir d’Uertschaftsschëlter am ganze Grand-Duché agesat. Doriwwer ass och deemools (1973) ewell de Minister vun den ‘Travaux publics / Ponts & Chaussées’ Meeschter gewiescht, an dat war sengerzäit den Här Jean-Pierre Büchler, e ganz léiwen a feine Mann ; hien hat mech nach a gudder Erënnerung, well ech bei him eng Kéier deen eenzegen an eiser Klass war, deen eppes an enger Prüfung iwwer ‘Dreifelderwirtschaft’ ze schreiwe wousst. Extraë Courage hunn ech deemno guer net gebraucht, fir mir e Rendz-vous beim fréiere Professer ze froen an him déi Saach mat den Uertschaftsschëlter auserneen ze dinn. Hie war direkt mam Prinzip averstanen, déi lëtzebuergesch Nimm och (schief !) ënnert deen ‘offiziellen’ ze setzen…mä dat guffen deer Dénger schrecklech vill, Dausenden…en zimlech flappege Käschteponkt ! Also maache mir dat emol schéi gemelleg, an déi opfällegst Numm-Ënnerscheeder als éischt (Tarchamps=Iischpelt ; Urspelt=Ischpelt ; Clemency=Kënzeg asw.).

Mä wie gëtt dem ‘Schëlter-Service’ dann elo déi richteg lëtzebuergesch Nimm ? Och dat war net zevill kriddeleg, well zwéi Musterschoulmeeschteren, den Emile Erpelding an de Fons Kettenmeyer an hirem exemplaresche Geographie-Buch d’Uertschaftsnimm an eiser Sprooch mat erageholl haten. Meng Duechterche Romi war houfreg, dat Gewulls alphabéitesch ze sënneren a mat 2 Fangeren op der Schreifmaschinn propper ënnerenneen ze tippen. Domat hate mir 2 Mécke mat engem Schlag…well datselwecht krut herno och d’Post…eng aner Episod fir an déi ‘elektresch’ Sonndeszeitung.

Mengt ower elo net, domat wier d’Saach gehal gewiescht. Et kumm 1974 eng nei Regierung, deemno och en neie Minister, de sympatheschen Här Hamilius ; an de ‘Jang’ ass mat op de Schëlterwee gaang…ower ee bestëmmte Klatzkapp an senger Verwaltung huet de Fouss an d’Dier gehal, wat mäi Frënd Pir Kremer (Beamten an de ‘Po e Schoossi’) mir verroden huet. Jongen, da waart emol! A menger regelméisseger UKW-Rubrik ‘Een Ament fir eis Sprooch’ hunn ech d’Wouerecht einfach…geplättelt…wouriwwer de Minister ower och guer net frou war, mä direkt reagéiert huet, an dat war jo och den Zweck. Mir sinn nach haut gutt Frënn.

Sou hunn dann, no an no, d’Uertschaftsschëlter am ganze Land och de lëtzebuergeschen Numm bäikritt. Plazeweis guff et zwar eng Knätzel an dee Buuscht (Wolz/Wooltz ; Dikrech/Dikkerech ; Kënzeg/Kéinzig asw.), mä, wéi soen d’Leit : dat mécht der Saach –  dem  Prinzip datt den Numm och an eiser Sprooch op déi Schëlter gehéiert – kee Bockel.

‘Mir’ hate gewonn…ower vum administrative ‘Match’ weess kee méi eppes…well et selbstverständlech ginn ass…wéi esou vill deer Eenzelheeten, un déi ech hei emol wëll eng Grimmel erënneren. 
